
ТАПЛАНДЫРЫУ 

Жолугъуу

Быйыл Къабарты-Мал-
къарда 265 школ эшикле-
рин ачарыкъды. Алагъа 
90904 сабий жюрюрюкдю. 
Ол санда биринчи классха 
барлыкъланы саны 14416 
боллукъду, деп билдирген-
диле Роспотребнадзорну 
КъМР-де управлениясын-
дан.

Билим бериу учреждени-
яланы жангы окъуу жылгъа 
хазырлауну чеклеринде 
аланы барында да сюртюу-
бояу ишле тындырылгъан-
дыла. Бир сменде 229 школ 
ишлерикди, къалгъанлары 
уа – экиде. Ырысхы-техни-
ка жаны бла онгларын иги-
лендирирге деп 238 оноу   
этилгенди. Аланы барын 
да келир айны биринчи-
сине дери тамам этерге 
керекди.

КъМР-ни Правительство-
суну бегимине тийишлилик-
де хакъ тёлемей жылы аш 
бла  жалчытылынырыкъла 
тохташдырылгъандыла: 1-4 
классланы окъуучулары, 
5-10 класслагъа жюрюген, 

кеслери да къолайсыз юй-
юрледен болгъан сабийле, 
энчи (коррекциялы) орта 
билим бериу школлада 
окъугъанла.

Тозурай баргъан мекям-
ланы санын азайтыугъа 
энчи эс бурулады. КъМР-ни 
«Билим бериуню айнытыу» 
деген къырал програм-
масыны чеклеринде 2022 
жылдан башлап 2025 жыл-
гъа дери къыркъ школгъа 
тынгылы ремонт этиллик-
ди.

Управленияны специ-
алистлери школла келир 
окъуу жылгъа къалай ха-
зырланнганларына энт-
та да толусунлай къарап 
бошамагъандыла. Мах-
кемеледе болгъан кезиу-
леринде ала ашханалада 
мюлк-техника онглагъа 
багъа бередиле, суу бла 
жалчытыу сетьлеге, чы-
ракълагъа, ремонт къалай 
этилгенине эмда кёп башха 
затлагъа къарайдыла.

ОМАРЛАНЫ Мурат 
хазырлагъанды.

Ахыр жагъыула

Окъуучуларыбызны 
санына къошулады
Хурметли жамауат!
Бир-бир адамла керти сылтаула бла 

«Заманнга» алты айгъа жазылалмай 
къаладыла. Артда ала ол халны  тюзе-
тедиле. Сёз ючюн, августда окъуучула-
рыбызны санына, къууанчха, отуз адам 
къошулгъанды.

Аны не ючюн айтабыз? Сиз, багъалы 
шуёхла, алыкъын газетибизге жазылал-
магъан эсегиз, августну 27 дери бу ишни 
тамамласагъыз, аны 1 сентябрьден 
алып, окъуп турургъа онг табарыкъсыз.

Жазылыу-2019

Бизни индексибиз - 51532

КъМР-ни Айырыу комис-
сиясыны башчысы Вя-
чеслав Гешев бек алгъа 
Евгений Ивановични пар-
тияланы башчылары бла 
танышдыргъанды. Ол а, 
талай заманны бизни ре-
спублика бла ишлегенин 
билдире, ЦИК энди бол-
лукъ айырыула бла артыкъ 
байламлы болмагъанын 
белгилегенди. Ала толу-
сунлай субъектни кесини 
ахчасына бардырыладыла, 
аланы ётдюрюу ючюн  жер-
жерли айырыу комиссия 
жууаплыды. 

Алай эсе да, ЦИК къы-
ралны къалайында да 
адамланы айырыу эркин-
ликлери къалай сакъланн-
ганларына къарайды. Мен 
билгенден, бусагъатда сиз-
де, къоншуларыгъызгъа 

ушамай, айырыула аллы 
иш чырмаусуз барады. 
Чурумла чыкъсала, Москва 
аланы кетериуге  къатышы-
рыкъды, - дегенди.

Ызы бла партияланы 
башчылары алада хазыр-
ланыу не халда болгъа-
нын билдиргендиле. РФ-ни 
Коммунист партиясыны  
республикалы бёлюмюню 
таматасы Борис Паштов 
айырыула бла байламлы 
уллу иш тамамланнганын, 
тыйгъычла болмагъанла-
рын чертгенди. «Бизден 
111 кандидат бар эди, до-
кументлени жарашдырал-
май, сёз ючюн, эртте банк-
да счёт ачып, жабаргъа уа 
унутуп, талайы кетгенди. 
Чыкъгъан жангылычланы 
заманында тюзетирге кю-
решгенбиз». 

«Единая Россияны» ре-
гион исполкомуну тамата-
сы  Дмитрий Парафилов 
айтханыча, аланы 118 кан-
дидатындан 115-си эсепге 
тюшгендиле, ючюсю айы-
рыуладан чыкъгъандыла. 
«Муратыбыз - Парламентде 
болгъан жерлерибизни 
санын кёбейтиргеди. Бу 
айырыуланы жетишимли, 
башха партияланы келе-

чилерине да хурмет эте, 
ётдюрюрбюз деп  ышана-
ма», - дегенди ол.

«Зелёные» экология  пар-
тияны регион бёлюмюню  
башчысы Сафарбий Шха-
гапсоев аланы биригиуле-
ри бек керек болгъанын 
белгилегенди. «Партиябыз-
гъа 51 адам киреди, ала-
дан 25 проценти экология, 
табийгъат байлыкъланы 

хайырланыу, медицина эм 
башха илмуланы докторла-
ры эм кандидатларыдыла, 
академикле да бардыла. 
Къалгъанлары врачла, ин-
женерле, башха усталыкъ-
лада специалистледиле, 
жыл санлары бла жашла, 
абаданла да тюбейдиле», 
- дегенди ол. 

ЛДПР-ни регион бё-
люмюню координатору  

Владимир Безгодько бла 
кёп болмай къуралгъан 
«Гражданская Платфор-
ма» политика партияны 
регион исполкомуну  та-
матасы Аслан Афаунов 
да, республиканы Айырыу 
комиссиясыны жанындан 
битеу керекли инфор-
мация, консультация бо-
лушлукъну алгъанларын 
айта, алада хазырланыу 
тийишлисича баргъанын 
билдиргендиле.

Жыйылыуну ахырын-
да Евгений Колюшин ай-
ырыуланы юсюнден за-
конодательство къыйын 
болгъанын, ол дайым тюр-
леннгенлей тургъанын эс-
гертгенди. Субъектлени 
талайында кандидатла бир 
бирлерин сюдге бергенле-
рин, къагъытла бла бай-
ламлы иш да кёп заманны 
алгъанын айтханды. Аны 
хатасындан гражданлагъа 
аз эс бёлюнеди, сизде 
алай болмагъаны къууан-
дырады, дегенди. 

КУЛЬЧАЛАНЫ Зульфия.
Сурат авторнуду.

Айырыулагъа хазырланыу 
чырмаусуз, законнга кёре барады

Къабарты-Малкъар Республиканы  Парла-
ментини алтынчы чакъырылыууна депутат-
ланы сайлаугъа хазырланыу баргъаны  бла 
байламлы республиканы Айырыу комиссиясын 
Россейни Ара айырыу комиссиясыны (ЦИК) 
члени юридический илмуланы доктору Евге-
ний Колюшин келгенди. Ол регионда политика 
партияланы башчылары бла тюбешгенди.

Жаш тёлюню ишлери 
жаны бла федерал агент-
ствону «Россейни маршрут-
лары» деген проектини  баш 
борчу - Россей Федерацияда 
ич туризмни айнытыргъады. 
Кёп болмай аны бла бай-
ламлы биринчи экспеди-
ция бардырылгъанды. Аны 
магъанасы поход жолланы 
кёбейтирге, миллетлени ара-
ларында байламлыкъланы 
кючлерге  эм саулай Шимал 
Кавказны курортларыны ат-
ларын айтдырыргъады. 

Экспедициягъа Къабар-
ты-Малкъардан, Къарачай-
Черкесден эм Ставрополь 
крайдан 25 блогер, жур-
налист эмда башхала къа-
тышхандыла.  Ала, РФ-ни 
Президентини СКФО-да 
толу эркинликли келечиси 
Александр Матовников бла 
тюбешип, туризмни  айныты-
уну юсюнден сёлешгендиле. 

Ол санда жаяу жюрю-
ген жангы маршрутланы 
салыуну, унутулгъанларын 
къайтарыуну, курортланы 
къурулушун бардырыуну, 
Шимал Кавказдан Къара 
тенгизге жол ачыуну юсюн-

ден айтхандыла. Бу жаны 
бла блогерле да уллу къо-
шумчулукъ этериклери бел-
гиленнгенди. Экспедици-
яны келечилери «Машук» 
лагерьде да болгъандыла, 
туризм бла байламлы про-
ектлеге да къатышхандыла. 
Экинчи кюн Бермамытда 
тангнга тюбеп, тау бетледе 
скейтледе учхандыла, кече 
уа Минги тауну жулдузлу 
кёгюн суратха алгъандыла. 

- Туризмни айнытыу къы-
ралгъа, регионлагъа да уллу 
магъананы тутады.   Бу жаны 
бла къырал бек  байды. Кав-
казны сейир табийгъаты уа 
анга  энчи  къыймат къоша-
ды, - дегенди экспедицияны 
келечиси  Мария Мамаева. 

Быйыл кюз артында Мо-
сквада, Кавказгъа  аталып, 
кёрмюч ётерикди. Анда экс-
педицияны кезиуюнде тю-
шюрюлген суратла, филь-
мле да кёргюзтюллюкдюле.   

МАГОМЕТЛАНЫ 
Сулейман.   

Суратда: Александр Ма-
товников (ортада) жаш тёлю 
бла тюбешген кезиуде.

Ич туризмни 
ёсюуюне къайгъыра

ЖЫЙЫЛЫУ

Тюнене Нальчикде  Мальбахов 
атлы миллет библиотеканы уллу 
залында КъМР-ни Башчысыны 
къуллугъун болжаллы халда 
толтургъан Казбек Коков респу-
бликада культурада ишлегенле 
бла тюбешгенди. Ары район 
администрацияланы маданият 
бёлюмлерини таматалары, жазы-

учула, художникле, архитекторла, 
жырчыла, театрланы артистлери, 
искусство школлада ишлегенле-
ни къаууму келгендиле.  

Жыйылыуну Казбек Валерье-
вич кеси ачханды. Ызы бла жаша-
уда культураны бийик магъана-
сыны, борчларыны юслеринден 
айтханды. «Маданият  - жашауну 
алгъа элтген кючдю. Ол, тин 
хазнабызны бир тёлюден бирине 

ётдюре, жамауатха алай къул-
лукъ этеди. Къабарты-Малкъар-
да аны айнытыр жаны бла кёп 
тюрлю программала бардыла. 
Театрда, адабиятда, сурат этиуде, 
жыр-тепсеу жаны бла да бизге 
ишлерин иги билген адамла ке-
рекдиле. Миллет культурабызгъа 
аллай кадрла хазырлау, фах-

мулу жаш адамлагъа билеклик 
этиу – бизни борчубузду», - деп, 
республиканы оноучусу кёчюп 
айланнган маданият араланы, 
электрон библиотекаланы оно-
улары да этиллигини юсюнден 
билдиргенди.

Библиотеканы таматасы Анато-
лий Емузов кесини, анда ишле-
генлени, ары жюрюген алты минг 
окъуучуну да атларындан Казбек 

Валерьевичге ыспас этип,  аны 
атасы алгъын тохташдыргъан тё-
релени жангыртханына къууанн-
ганын билдиргенди. Андан сора 
да, ол китапханада этилген иги 
ишлени юслеринден айтханды: 
былтыр анда 350 мероприятие 
бардырылгъанды, ол а белгиленн-
ген мардадан иги да асламды.

Къабарты театрны художе-
стволу башчысы Руслан Фиров, 
культура айнымагъан жерде 
урушла, тюйюшле, къозгъалыу-
ла, адам ёлтюрюуле окъуна кёп 
болгъанларын эсгерте, Уллу Ата 
журт уруш бошалгъан жыллада 
Японияны юлгюге келтиргенди. 
Сора, миллет тиллени жарсыулу 
болумларына кёчюп, ол магъана-
лы ишни Жарыкъландырыу, илму 
эмда жаш тёлюню ишлери жаны 
бла министерство бла Культура 
министерство жаланда бирге он-
гларгъа боллукъларын чертген-
ди. Ызы бла ол правительствону 
маданиятда ишлегенлеге бёлген 
стипендияларыны аз болгъанла-
рыны юслеринден да айтханды.  

Къулийланы Элизат Малкъар 
театрны ремонту узакъгъа, юч 
жылгъа, созулгъанын эсгертген-
ди. Казбек Валерьевич: «Аны 
юсюнден сагъыш этип турама. 
Узакъ созмай, заман табып, ке-
сим барып къарарыкъма аны ха-
лына. Аны ремонтун болдурургъа 
республика ахча табарыкъды», 
- деп ийнандыргъанды. 

Художник Герман Паштов Каз-
бек Коковха эм миллет библиоте-
кагъа кесини китапларын саугъа 
этгенди. 

Белгили режиссёр, НОТР 
«Нальчик» телевиденияны баш-
чысы Владимир Вороков бла 
КъМР-ни Композиторларыны 
союзуну председатели Джабраил 
Хаупа бизни халкълагъа миллет 
культураны айныуу не магъана 
тутханыны юсюнден сёлешген-
диле. 

КъМР-ни, КъЧР-ни да халкъ 
поэти Зумакъулланы Танзиля 
бу къатыш кезиуде культурагъа 
эс бёлгени ючюн Казбек Вале-
рьевичге ыразылыгъын айтхан-
ды. Ол да, атасыча, тёгерегине 
республикагъа хайыр келтирлик 
адамланы жыйгъанына ыразы 
болгъанын да билдиргенди. 

Элбрус район администрация-
ны культура бёлюмюню таматасы 
Толгъурланы Жаннет алада 
халны, жангы программалагъа 
къатышханларыны, аланы юсле-
ри бла алагъа къолай да келгенин 
билдиргенди. Аланы къайгъы эт-
дирген жаланда элледе культура 
мекямлада ишлегенлени саны 
аз болгъаныды. «Ала асламында 
юч адамдыла - юйретгенле да, 
мюлк ишчиле да. Ол жанына 
къарарыгъызны тилейме», – де-
генди ол.

КъМР-ни Жазыучуларыны со-
юзуну правленини таматасы 
Беппайланы Муталип белгили 

адамланы юбилейлерин ётдюрю-
уню проблемаларын кётюргенди, 
Алим Кешоковну юйюнде музей 
къурауну юсюнден да оюмун 
айтханды. 

Тёбен Куркужинде Кипов атлы 
искусство школну директору Рита 
Кужева, кеси этген тинтиулеге 
кёре, республиканы эллеринде 
быллай школлада окъугъанланы 
саны азды. Ала белгиленнгенден 
жаланда алты процентин толту-
радыла. Бир-бир элледе аллай 
школла жокъдула. 

Жыйылыуда дагъыда РСФСР-
ни халкъ артисти Наталья Гаста-
шева, КъМР-ни Художниклерини 
союзуну председатели Геннадий 
Темирканов, республиканы Архи-
текторарыны союзуну таматасы 
Сергей Логоватовский эм баш-
хала сёлешгендиле эмда респу-
бликаны атын иги бла айтдырыр 
ючюн, хар бири къарыуларын, 
фахмуларын да аямай кюреши-
риклерине ышандыргъандыла.   

Ахырында Казбек Коков, был-
лай тюбешиуле муну бла чеклен-
мезликлерин, алыкъа айтырыкъ, 
этерик зат да кёп болгъанын 
чертип, келгенлеге ыразылыгъын 
билдиргенди. 

МУСУКАЛАНЫ Сакинат.
Суратланы 

Ю.ВЕРНИКОВСКАЯ  алгъанды.

Культураны болумуну эмда айныууну 
мадарларыны юсюнден ачыкъ сёлешиу

Кенгеш

Жазылыуну тёрт айгъа багъасы –  464 сом 20 капек.

Быйыл Нальчикде «Къоркъу-
усуз эм тынгылы автомобиль 
жолла» деген миллет проектни 
чеклеринде жылны ахырына 
дери ызланы 15 километри  
чакълысына тынгылы ремонт 
этилликди. Анга къырал бюд-
жетден  580 миллион сом бёлю-
нюрюкдю, ол санда 48 миллион  
республикадан. 

Тынгылы ремонт бардырыл-
лыкъ объектге Киров орам 
да киреди. Аны тозурагъаны 
машиналада жюрюгенлени эрт-
теден бери жарсытады. Жууукъ 
заманда уа  мында тапланды-
рыу ишле башланырыкъдыла. 
Ала  Атажукинден Идаров орам-
гъа дери бардырыллыкъды. 

Нальчик шахарны админи-
страциясында ЖКХ эм таплан-

дырыу жаны бла управлени-
яны таматасыны къуллугъун 
толтургъан Руслан Афашагов 
билдиргеннге кёре, жолну 5,5 
километри чакълысына ас-
фальт салынырыкъды, тро-
туарла жангыртыллыкъдыла, 
жауун суула саркъырча ызла 
къураллыкъдыла, чыракъла  
орнатыллыкъдыла эм тёгерек-
баш да жашиллендирилликди.  
Ол жумушла  барысы да бирге 
тамамлана барлыкъдыла. 

Быйыл бу ишлеге 240 мил-
лион сом берилгенди. Саулай 
айтханда, «Къоркъуусуз эм 
тынгылы автомобиль жолла» 
деген проектни чеклеринде 
республика 2,5 миллиард сом  
аллыкъды. 

КУРДАНЛАНЫ Сулейман.

Зумакъулланы Танзиля бла Герман Паштов.

ЭКСПЕДИЦИЯ

5-чи номер 
ючюн 
къол 
кётюр

Хурметли ата журтлу-
ларыбыз!

Кёп жылладан бери Къа-
барты-Малкъарны жамауаты 
экономика тутхучсузлукъну 
аууна тюшюп турады. Ишсиз-
лик, айлыкъны бла пенсияланы 
азлыгъы, пособияланы бла 
льготаланы азая баргъанлары 
– битеу ол затла республикада 
жашагъанланы асламысыны 
жашауларын тёзюп болмазча 
этедиле.

8 сентябрьде сизни къол кё-
тюрюрге келирге кёлюбюз бла 
чакъырабыз, сайлауну «бары-
сына ачыугъа» деген акъыл бла 
угъай, «жюрегигиз» бла этигиз. 

Бош айтылмайды: «Къал-
лай сайлау эте эсек да, алай 
жашайбыз»,-деп.

Жууаплы сайлау этерге заман 
жетип келеди. Урланнган Ата 
журтубузну къайтарыу ючюн  
къол кётюрюгюз.  

 КПРФ-ни шарт ишлерини 
программасы барды. 

 Биз берген сёзюбюзге керти-
чи боллукъбуз. 

 Муратларыбызгъа элтген 
жол тынч да, къысха да бол-
мазлыгъын билебиз. Алай ол 
сокъуранырча, мёхеллик этерча 
сылтау тюйюлдю, аны къой, 
бизни хорламгъа – халкъны 
хорламына – бютюн кёллен-
диреди, талпыныуубузгъа кюч 
береди.  

Сёзюбюзге ие болур ючюн, 
сизден болушлукъ эмда себе-
плик керекди, хурметли айы-
рыучула! 

8 сентябрьде жашауугъузда 
бу магъаналы атламыгъызны 
этмей къоймагъыз! 

Ол атламны КПРФ-ге та-
плыкъгъа этигиз.

КПРФ-ни айырыула 
аллы программасы

Къолайлы жашаугъа он 
атлам

1 Къыралны байлыгъын - 
халкъны оноууна!

   Россейни байлыкълары  
къауум олигархха угъай, халкъ-
гъа къуллукъ этерге керекдиле. 
Биз нефть эмда газ бёлюмле  
национализация этилир  жан-
лыбыз.

2 Къыралны экономика жа-
лынчакъсызлыгъы!

Экономика жалынчакъсыз-
лыгъыбызны къайтарыргъа, 
долларны бийлик этиуюнден 
къутулургъа заман болгъанды.

Россейни Ара банкын  Феде-
рал резерв системаны бойсуну-
уундан чыгъарыргъа керекди.

АБШ. Ол ата журтлу эконо-
миканы бла социал сфераны 
айныуларына къуллукъ этерге 
борчлуду.

Биз Россейни ВТО-дан чыгъа-
рына себеплик этерге хазырбыз.

3 Кючлю эмда жалынчакъ-
сыз промышленность!

Россейге жангычылыкълада 
бла бийик технологиялада мур-
дорланнган шёндюгю кючлю 
промышленность керекди. Аны 
баш магъаналы  бёлюмлери уа 
микроэлектроника, робототех-
ника, станкостроение болур-
гъа керекдиле. Ма алай бла 
сакълаяллыкъбыз кесибизни бу  
жыртхыч глобалистле бийлик 
этген дунияда.

 Жаланда КПРФ-ни къаты-
лыгъы бла къабыл кёрюлгенди  
«Промышленность политика-
ны юсюнден» закон. Энди ол 
толу кюч бла ишлерча этерге 
керекди.

4 Эл мюлкню аягъы юсюне 
салыу эмда анга тутхучлулукъ 
этиу!

Ол къолубуздан келлик ишди, 
эки затны тамамласакъ. Бирин-
чиден, агропромгъа себепликге 
бюджет къоранчланы бек аздан 
10 процентин бёлюрге. Экинчи-
ден,  фермерлеге бла эллилени 
мюлклерине тутхучлулукъ этер-
ге, уллу коллектив мюлкле бла 
кооперацияла къураргъа.

КПРФ жангы Жер, Агъач, 
Суу кодекслени жарашдырып 
къабыл кёрюрге хазырды. Биз 
экология болумну игилендириу 
жаны бла да мадарланы ком-
плексин жарашдыргъанбыз.

5 Коммерция кредитлеге 
-Угъай, Къыралны жангыры-
ууна - Хау!

    Правительствону ахча 
къытлыкъгъа тарыгъыуу — 
сабий алдауду. Алтын-валюта 
хазнала, Миллет ырахатлыкъны 
фонду бла Резерв фонд — ба-
рысы да  33 триллион сомну 
тутадыла.

Биз регионлагъа ала  келир 
заманнга таукел къарарча, 
айнырча болушургъа керекбиз. 
КПРФ —  коммерциялы кре-
дитлени федерал бюджетден 
дотацияла эмда субвенцияла 
бла алышыу жанлыды.

6 Багъалагъа бла  тарифлеге 
– къаты контроль!

Былтыр аш-азыкъ товарланы 
багъалары 20 процентден ас-
ламгъа кётюрюлгендиле.

Халкъны файдалары уа кёп  
мычымай тюшгендиле.

Къырал бек керекли товарла-
ны, отлукъну бла дарманланы 
багъаларына контроль этерге 
борчлуду. ЖКХ-ны жумушла-
ры ючюн къоранчла юйюрню 
файдасыны 10 процентинден 
озмазгъа керекдиле. 

7 Керти эмда  файдалы на-
логла!

Россейде налог салыуну къу-
жур системасы къуралыпды. 
Ол жаланда къалын бохчала-
ры болгъанлагъа бла уручу 
къуллукъчулагъа тап келеди. 
Биз НДС-ни аз-аздан къурута 
барыуну дурус кёребиз. Аны 
бир тюрлю хайыры жокъду, 
аны къой,  ата журтлу продук-
цияны бютюн багъа этдиреди, 
конкуренциягъа чыдамсыз бо-
лурча этеди, инфляциягъа жол 
ачады. СССР-де аллай налогну 
жокълугъу бошдан тюйюл эди, 
АБШ-да да жокъду ол.

8 Адам къырал ючюн угъай, 
къырал адам ючюн!

  Россейни социал къыралны-
ча оноу бегитген Конституция-

ны  власть аяусуз оюп барады.
Шарт айтханда, къыралда 

къоркъуулу айырылыулукъ бол-
гъанды. Халкъны он проценти 
миллет байлыкъны 90 про-
центин къолгъа жыйгъанды. 
Ол неге келтиргенди? Бирле 
быкъы байдан эсиргенлерин 
кётюралмайдыла, башхала 
ёлмей-къалмай жашау этеди-
ле. Ма  ол экинчилени урунуу, 
пенсия эркинликлерине, билим 
бериуге бла саулукъ сакълаугъа 
къысыулукъ этиле барады.

КПРФ социал башхалыкъны 
уллудан-уллу этип баргъан 
оноуланы чыгъарыуну закон 
бла тохтатыу жанлыды.  ВВП-
ни 7-шер проценти илмугъа, 
билим бериуге бла саулукъ 
сакълаугъа бёлюнсюн.  Биз 
жаш адамла биринчи ишчи 
жерле бла жалчытыллыкъла-
рына, алагъа башха жаны бла 
да тутхучлулукъ этиллигине 
ышандырабыз. Сабийлеге 
бла аналагъа, инвалидлеге 
бла уллайгъанлагъа энчи эс 
буруллукъду. Тийишли законла 
бизде хазырдыла.

9 Къыралны алгъыннгы 
даражасын къайтарайыкъ!

Алгъыннгы  парламент ай-
ырыулада КПРФ жангы тыш 
политиканы бардырыргъа 
кереклисин излегенди. Бю-
гюнлюкде ол жаны бла кёп 

зат этилгенди. Алай НАТО-ну 
аскер базалары Россейни тё-
герегин къуршалай барадыла, 
санкцияла, бизни ата журтлу-
ларыбызны ызларындан болуу 
къатыланадыла.

Власть аны эсге алгъанды, 
бир къауум мадар да этгенди, 
алай бузукъчу министрни къо-
руулагъанды.

Коррупция бла аманлыкъ-
чылыкъ — ала къыралны бла 
инсанларыбызны ырахатлыкъ-
ларына уллу къоркъуу салгъан 
затладыла.  КПРФ – алагъа 
къажау кюрешни къатылан-
дырыр жанлыды. Уллу  эконо-
мика аманлыкъла этгенлени 
тюрьмеге салыу бла къалмай, 
ырысхыларын да сыйырыргъа 
керекди.

10 Къыралыбызны культура  
хазналарын сакълайыкъ эмда 
керелейик!

Россейни халкъларыны кёп 
миллетли культурасы – аны 
ниет жаны бла жангырыууну 
мурдоруду, аны ёхтемлигиди 
эмда тарых хазнасыды. Керти 
халкъ власть антисовет ниетле, 
миллетчилик эмда русофобия 
бла адамланы огъурсузланды-
рыргъа къоярыкъ тюйюлдю. 
Ол инсанларын адепсизликден, 
масхапсызлыкъдан бла сый-
сызлыкъдан къорууларыкъды.

Миллетни ниет тазалыгъы, 
ариу адетлери аны кюч-къарыуу 
бла келиширге, бирча айныр-
гъа керекдиле. Сабий-жаш 
тёлю чыгъармачылыкъгъа, 
физкультурагъа бла спортха 
– энчи эс.  Россейни фахму-
луларына – хар жаны бла да 
тийишли тутхучлулукъ.

КПРФ сюйген Ата журтубузну 
жангырыуу ючюн жууаплы-
лыкъны кеси боюнуна алыргъа 
хазырды.

Тюзлюк бизни жаныбыздады, 
бизни къолубуздан келмезлик 
жокъду! 

Агитация материалны Россей Федерацияны Коммунист партиясы бергенди.
«Къабарты-Малкъар Республиканы Парламентине депутатла айырыуну юсюнден» 

законнга тийишлиликде хакъсыз басмаланады.

Сурат эм видеосъём-
кала бардыргъан спе-
циалистледен къурал-
гъан чыгъармачылыкъ 
къауум бизни таулада 
жолоучулукъдадыла. 
Ала  Сукан-Суу, Огъары 
Малкъар, Чегет-Жар, 
Акъ-Топуракъ бла ётюп  
Жылы-Сууда тохтар му-
ратлыдыла. Андан сора 
да, къонакъла Бахсан 

аууздагъы Нейтрино 
обсерваториягъа да 
къайтырыкъдыла. Сирх 
таугъа да  энчи эс бёл-
люкдюле. 

Къысхасын айтханда, 
П.К. Штернберг атлы ин-
ститут бла бирге барды-
рылгъан тинтиуню баш 
борчу Минги тауда вул-
канны халин тинтиудю. 
Экспедициягъа кросс-

кантри раллиден спортну 
устасы, альпинизмден 
спортну устасына канди-
дат Дмитрий Меремья-
нин башчылыкъ этеди. 

Специалистле бу жол 
«Эльбрус как вулкан» 
деген илму-популярный 
фильмге жарарыкъ ма-
териалла жыярыкъды-
ла. Ары бу жумуш бла  
кюрешген алимлени 

оюмларын да къоша-
рыкъдыла. Туристлени 
сейирлерин къозгъа-
рыкъ, алай бюгюнлюкде 
иги кенг белгили бол-
магъан жерлени юсле-

ринден, Минги тау бла 
байламлы таурухланы да 
туура этер муратлыдыла 
проектни къурагъанла.

КЪАСЫМЛАНЫ
Аминат. 

Ангылашыныулу фильмге 
материалла жыядыла

Билдиргенибизча,  Къа-
барты-Малкъар къырал 

университетде «Халкълары-
бызны шуёхлукъларыны тамы-
ры – бизни тарыхыбызда» де-
ген   халкъла аралы жай школ  
ачылгъанды. Анга Россейни 
тюрлю-тюрлю регионларын-
дан, бир-бир тыш къыралла-
дан да битеу да 14 команда 
келгенди.

Проектни авторларын бла 
жай школну ишине къатышхан-
ланы КъМР-де баш федерал 
инспектор Евгений Ткачёв  
алгъышлагъанды. Ол бу ишни 
бек магъаналыгъа санагъан-
ды. Ол оюм этгенден, быллай 
тюбешиуле кёп жаш адамланы 
бирикдиредиле, алагъа башха-
ланы адет-тёрелерин билирге 
эмда шуёхла табаргъа да бо-
лушадыла.  

КъМР-ни Башчысыны кен-

гешчиси Нина Емузова уа бай-
ламлыкъла  къаллай болса да 
бир ишден башланнганларын, 
бу школ да анга къуллукъ этге-
нин чертип айтханды. «Биз кёп 
тюрлюбюз, тилибиз, динибиз 
да башхады, алай биз бирбиз, 
бир жерни адамларыбыз»,-
дегенди. 

Къабарты-Малкъар къы-
рал университетни рек-

тору Юрий Альтудов а вузну 
борчу - халкъла аралы школну 
даражасын бютюн бийикге 
кётюрюудю. Анга кёпле къаты-
шырча этиу болгъанын айтып, 
алай болур ючюн университет-
ни преподаватель-профессор 
къаууму  къолларындан кел-
генни аямазлыкъларына сёз 
бергенди. Алгъышлаулагъа 
дагъыда КъМР-ни граждан 

обществону институтлары бла 
байламлыкъла къурау эмда 
миллетлени ишлери жаны бла 
министри Анзор Курашинов, 
республикада жашагъан мил-
летлени маданият араларыны 
башчылары да къошулгъан-
дыла, орус авторланы чыгъар-
маларын окъургъа, билирге да 
чакъыргъандыла.

Къонакъладан а Юг Къа-
захстанда къырал пе-

дагогика университетни орус 
тилден бла литературадан 
кафедрасыны доценти Ва-
лихан Абдыханов,  Брест 
шахарда Пушкин атлы къырал 
университетни  филология ка-
федрасыны доценти Татьяна 
Сенькевич, Юг Осетия къырал 
университетни медиа холдин-
гини специалисти  Элла Кулу-
хова, тыш къыраллы студент-
лени командасыны атындан 

КъМКъУ-ну студенти, афганлы 
Абдул Юсуфзай Ваджид да 
сёлешгендиле. Жай школгъа 
келгенле тёрт кюнню ичинде 
секциялада ишлегендиле, 
«тёгерек столлагъа», мастер-
класслагъа къатышхандыла.

Айтханымча, форумгъа 
бир-бир тыш къыралланы 

келечилери да келгендиле. 
Ол санда узакъ, алай не за-
манда да малкъар халкъгъа 
жууукъ Къазахстандан беше-
улен жокълагъанды респу-
бликабызны. Мен  Шымкент 
шахарда къырал педагогика 
университетни  орус тил бла 
литература кафедрасыны до-
центлери Валихан Абдыханов  
эмда  Нуржамал Сандыбаева  
бла тюбешип, школну, проек-
тни эмда мында болгъан кюн-

лерини юсюнден оюмларын 
айтырларын тилегенме. 

Нуржамал Сандыбаева: 
«Биз бери бир оруслу, бир 
къазахлы эмда бир узбекли 
студентни алып келгенбиз. Бу 
школну ишине къатышыу биз-
ге  уллу сыйды эм намысды. 
Бери келе, Минводда само-
лётдан тюшюп, бир кесекден 
а Пятигорскда Лермонтовну 
ёлтюрген жерге жетгенбиз. 
Анда  хапар айтханларына 
тынгылай,  поэтни арбада кел-
тиргенлерин, жатхан жерин да 
кёз аллыбызгъа келтиргенбиз. 

Долинскде малкъар халкъ-
ны зор бла кёчюргенле-

рини мемориалына да бар-
гъанбыз. Репрессияла бизни 
халкъны да жаны бла озуп кет-
мегендиле,  кёп белгили адам-
ларыбыз жокъ болгъандыла. 

Дагъыда бир шарт: мында 
мен бир адамгъа тюбегенме, 
ол а Къазахстанда туугъа-
ныны,  кёчгюнчюлюкде анда 
жашагъанларыны юсюнден 
хапар айта, къазахлыла болма-
сала эдиле, мен бюгюн  жаша-
рыкъ болмаз эдим, дегенди. 
Бизни халкъ  бек къонакъбай-
лыды, алай сиз а - бютюнда. 
Автобусда бара, бизни кёрсе-
ле, къолларын булгъап, салам 
бередиле.

Мында хар зат да жомакъ-
дачады. Эрттен сайын Къазах-
станнга  сурат отчётла жибере-
биз. Юйге келсег а бютюнда 
кёп хапар айтырыкъбыз».

Валихан Абдыханов: «Мен 
Къабарты-Малкъаргъа 

биринчи кере келмейме. 2017 
жылда закий Къулийланы 
Къайсынны жюзжыллыгъына 

аталгъан ишлеге къатышхан-
ма. Бизни  Эл-Тюбюне элтип, 
анда поэтни ата юйюн, аны 
хурметине ишленнген тама-
шалыкъ  хунаны да кёргюзт-
гендиле.  

Къазахстанда Къайсынны 
хурмети уллуду. Студентлери-
биз аны назмуларын кёлден 
биледиле, бек сюйюп окъуй-
дула. Белгили поэтибиз  Олжас  
Сулейменов: «Тауланы эниш 
этмей, тюзлени кётюрейик!»-
дегенди. Бу тизгинлери бла 
акъылман  ким къаллай мил-
летден болгъанына, не дин 
тутханына да къарамай, бир 
бирге хурмет этерге, шуёхлукъ 
жюрютюрге чакъырады. Къу-
лийланы Къайсынны жашау 
эмда чыгъармачылыкъ жолу 
да ма ол ниетге къуллукъ эте-
диле.

2018 жылда уа белгили 
россейли философ, 

литературовед Георгий Гачевну 
80-жыллыгъыны къууанчында 
да болгъанма. Анда манга  
«Заман» газетни бир ненча но-
мерин бергендиле. Мен аланы 
къолума алгъанымлай окъуна, 
айырылалмай къалгъанма, 
хар тизгинин бек сюйюп окъ-
угъанма. Университетге элтип, 
коллегаларыма да кёргюзтген-
ме. Ала да окъугъандыла, биз-
ни тилге ушайды, дегендиле. 

Газетлени бюгюн да асырап 
турама. Бу дунияда бизни ба-
рыбызгъа да не керекди - бир 
бирге хурмет этиу, бир бирни 
багъалау, арабызда шуёхлукъ 
жюрютюу. Ма бу жай школ да 
анга юйретеди

ХОЛАЛАНЫ Марзият.
Суратла авторнудула.

Баш борч - жаш тёлюню бирикдириу, 
арабызда шуёхлукъну кючлендириу

Кёп болмай Къарачай-Чер-
кесде Гум-Башы ауушда, КъЧР-
ни  Физкультура эм спорт ми-
нистерствосу бла «Кючлю Рос-
сей» деген Битеуроссей спорт 
къымылдау къурап, «Дуния 
рекордланы фестивали» бар-
дырылгъанды. Анда къарачай 
халкъны келечилери 10 дуния 
рекорд тохташдыргъандыла. 
Аланы арасында дауурбасла-
ны бек кёп заманны къагъыу, 
къойну къысха заманны ичин-
де союу эм жарашдырыу, юч 
автомобильни тишлери бла 
тартып жерлеринден тепдириу 
дегенчала бардыла. 

Бу сейир байрамны белгили 

жамауат къуллукъчу эм ре-
кордсмен Ёзденланы Марат 
къурагъанды. Ол кюн Марат 
кеси да кезиулю рекордун тох-
ташдыргъанды. Ауурлукълары 
бирге 5 тонна 40 килограмм 
болгъан юч автомобильни тиш-
лери бла тепдирип, 5 метр 20 
сантиметрге дери тартханды. 

Эльбайланы Альберт а 802 
литр айранны бир жолгъа уютуп 
кёплени сейирсиндиргенди. 
Къалабекланы Исмайыл а,  
къойну союп, къарачай-мал-
къар халкъда жюрюген адет 
бла  24 юлюшге 7 минутха бла 
10 секундха бёлгенди.

«Россейни рекордла кита-

быны» таматасы Станислав 
Коненко, битеу рекордланы 
кеси  эсеплеп, хорлагъанлагъа 
тийишли сертификатла берген-
ди. Ол чертгеннге кёре, Къара-

чай-Черкес кеси да бир жерде 
мынча рекорд тохташдыргъан 
субъектча Китапха тюшгенди. 

ТАППАСХАНЛАНЫ 
Аминат. 

СЫНАШЫУ

ЖАЙ ШКОЛ

-Хасан Хабасович, мен эшитгенден, сен 
малкъар тилде  газет окъуна  окъуйса. 
Алай эсе, ушакъны орус тилдеми огъесе 
таучамы бардырайыкъ?

-Ачыкъ айтайым, сизнича эркин сёле-
шаллыкъ тюйюлме. Алай  юйренирме 
алыкъа.  Мен оюм этгенден, къоншунгу 
тилин билирге керексе. Алгъын  бизни 
ата-бабаларыбыз  бу жаны бла уста бол-
гъандыла. Къабарты, малкъар  бийле  
сабийлерин бир бирге бошдан бермеген-
диле. Бютюн жууукъ болур, бир-бирни 
игирек таныр, адет-тёрелени да билир 
ючюн этгендиле алай. 

Мен  малкъар тилни бютюн иги билир 
ючюн, "Заман" газетни, "Нюр" журналны 
да окъуйма,  радиогъа тынгылайма, теле-
визор бериулеге  да къарайма.    Къулий-
ланы Къайсынны назмуларын окъургъа да 
бек  сюеме. Не десенг да, къайсы чыгъ-
арманы да жазыучуну тилинде окъусанг, 
аны башха тюрлю сезесе.  

-Бизни тилибизге сени ким юйретгенди?
-Ол манга бир ариу, бир сейир кёрю-

неди, ол себепден кеси аллыма юйре-
нип башлагъанма. Музейде салыннган 
эрттегили затланы атлары эки тилде да 
къалай жюрютюлгенлерине эс бургъан-
ма да, алай бла аз-аздан сёзлени биле 
тебирегенме. Дагъыда Нальчикде миллет 
культураны сабий школунда республика-
бызны тарыхындан, аны халкъларыны   
адет-тёрелеринден дерсле береме. Кесим  

да бош заманымда малкъар тилни дерс-
лерине  жюрюйме. 

 - Сен  талай китапны авторуса. Аладан 
биринде  къабарты эмда малкъар тукъ-
умланы тамгъаларыны юслеринден да 
жазылады. Аланы къайдан тапханса?  

-Кертисин айтсам, эл-эллеге барып,  
къабырлада  кёп айланнганма, тукъум 
тамгъаланы иги кесегин да сын ташла-
дан алгъанма. Айхай да, китапха аллай 
белгилени барысын да салгъанма десем, 
ётюрюк айтырыкъма. Алай алыкъа бар-
магъан эллени жокъларгъа, эсгертмелени 
тинтирге умут этип турама. Тюз да онг 
чыкъгъанлай, ол ишни биягъы къолгъа 
аллыкъма. 

-Мен эшитгенден,  медицина билиминг 
да барды, билгичлик да этесиз!..

-Мен Къабарты-Малкъар къырал уни-
верситетни тарых  бёлюмюн бошагъандан 
сора илму-излем институтда бир кесек 
ишлегенме. Школда сабийлени окъутур-
гъа да бек сюйгенме, алай къадар  башха 
тюрлю буюргъанды. Медицинагъа уа мас-
саж этерге юйренейим деп баргъанма. 

Ол муратыма да жетгенме. Ишлей 
тургъанымлай  окъугъанма. Билгичлик 
бла уа алай къаты кюрешмейме,  болуш  
деп, тилей келгеннге уа  угъай демейме, 
билгеними аямайма. 

-Сиз айтхан  керти болмай къалмайды, 
дейдиле да…

-Адамны къадарын толусунлай, Аллах-
дан сора,  бир жан да биле болмаз. Мен а,  
къолгъа къарап, бир затла кёреме.

-Музейде ишигизни юсюнден да айт-
сагъыз эди.

-Мен тамата илму къуллукъчума, тарых 
илмуланы кандидатыма. Экспонатланы 
тинтеме, анга кёре, мында тапхан сейир-
лик затларым болсала, музейге берирге 
кюрешеме. Бу махкемени, жарсыугъа, 
финансла бла артыкъ иги жалчытып 
къууандырмайдыла, аберини, ол бир бек 
керекли болса да, сатып алыргъа къолдан 
келмейди. Алай ахшылыкъгъа  ийнаныр-
гъа  юйреннгенме да, ким биледи, бара-
баргъан заманда бу иш да тюзелир деген 
умутдама. 

-Нек эсе да музейге келип къарагъанла 
аз сунама, жангылсам сюерик эдим.

-Алгъын, курортубузда адамла кёп 
болуучу заманлада,  келгенле аслам эди-
ле. Бусагъатда алай тюйюлдю. Шахар 
школлада окъугъанланы анда-санда бир 
келтиредиле. Сёзсюз, ала мында  болгъан 
экспонатлагъа бек сюйюп къарайдыла, 
экскурсовод айтхан хапаргъа сейирсинип 
тынгылайдыла. 

Айтып къояйым: Къабарты-Малкъарны 
тарыхыны, аны халкъыны адет-тёрелери-
ни юсюнден  китаплада окъугъандан эсе, 
бир кере бери келип, кеси кёзлери бла 
кёрселе, хайырлыды. Школла бла кели-
шип, окъуучулагъа хакъсыз экскурсияла 
да къурайбыз.

-Сизни школчулагъа хапар айтханыгъ-
ызгъа да шагъат болгъанма,  кёргюзтген 
затларыгъызны аладан  малкъарча, 
къабартыча да атлары къалайды деп да 
соргъаныгъызны кёргенме…

-Эслеген эсенг, сабийле ана тиллерин-
де  кёп затны атларын  билмейдиле, анда 
уа, биринчиден, аланы ата-анала, артда 
уа  устазла, юйретиучюле да терсдиле. 
Мен оюм этгенден, школла малкъарлы, 
къабартылы сабийлеге  ана тиллерин-
ден дерслени  сагъатларын асламыракъ 
этерге, аладан теренирек билим берирге 
тийишлиди.

Ушагъыбызны ахырында,  мени юсюм-
ден  сезгенинги айтсагъыз эди  деп тиле-
дим. Хасан Хабасович хар затны тюппе-
тюз айтып бергенин чертирге керекме. 

ХОЛАЛАНЫ Марзият.
Суратны автор алгъанды.

Бёзюланы Сахитни жашы Руслан, педагогика 
илмуланы доктору, профессор, Россейде бий-
ик билим бериуюню сыйлы къуллукъчусу, эки 
жюзге жууукъ илму ишни автору, Билим бери-
уню Россей академиясыны «Педагогика» атлы 
илму-теоретика журналны баш редактору. Ол 
бу кюнледе Къабарты-Малкъарда болгъаны бла 
хайырланып,  аны бла ушакъ этгенбиз.

–  Руслан, жангы проектле, программала, жо-
рукъла чыгъадыла. Не зат къайгъы этдиреди 
бюгюн билим бериу системада?

– Россейни маданият-тарых психологияны бир 
кесегине кирген  проект  метод деп амал барды.  
Бусагъатда анга энчи эс бёлюнеди. Аны излеми – 
сабий кеси билим алыуда окъуу китап бла чеклен-
мей, Интернетден, андан-мындан да керек затны 
табады, оюм эте, жашаууму бу юзюгюнде мен муну 
этерге, тындырыргъа керекме деп, алай окъургъа 
юйренеди. 

– Ол тамата сабийлеге болур?
– Угъай, сабий садда ол жолгъа тюзелгенле школ-

да  да жетишимлидиле.  Аны окъуу системагъа Л.В. 
Занков, В.В. Давыдов эм Д.Б. Эльконин кийирген-
диле 60-70-чи жыллада. Алай ол затха устазланы 
хазырламагъандыла да, ала бу жорукъну сингди-
ралмагъандыла.  Бек биринчиден, аланы юйретирге 
керекди. Новосибирскде, дагъыда эки-юч жерде ол 
форма бла ишлейдиле. Болсада эталмайдыла аны 
тынгылы. Авторла ауушхандыла, сохталары уа ол 
ишни андан ары бардырмайдыла. 

– Устазланы ол системагъа хазырламагъандыла 
дейсиз. Аны сылтауу недеди?

– Къыралда педагогика институтланы жабып не 
башхалагъа къошуп барадыла. Ала жюзден артыкъ 
эдиле, бюгюн а жаланда отузу къалгъанды. Аны 
хатасы уллуду. Университетде бла анда окъутханны 
аралары, магъаналары да башхады. Сёз ючюн, 
педучилищени тауусханла  школгъа келселе, вузну 
бошагъанладан игирек биледиле этерлерин. Нек 
десенг, ала биринчи кюнден окъуна сабийле бла 
къалай ишлерге керек болгъанына юйренедиле, 
университетде уа илму къалай айный баргъанына 

юйретедиле. 
Волгоградда социал-гуманитар педуниверситет 

барды. Аны башха окъуу юйге къошабыз дегенде, 
Ольга Юрьевна Васильева министр болуп келеди да, 
тохтатады. Ол заманда «Сталинград еще раз высто-
ял!» – деп турдула.  Аллай затланы не алимлеге, не 
ол затдан ангылаулары болгъан устазлагъа сормай 
этедиле, жарсыугъа.

– Къыралда «Бюгюннгю школ» деген проектде 
цифралы  билим алыу деп барды. Аны магъанасы 
недеди?

– Аны алыкъа айтхан къыйынды. Жангы окъуу 
китапла, башха педагогика процессмиди огъесе, 
устазла керек болмай, къуру компьютерле бламы 
кюреширге тюшерикди. Ол ишде не алимле, не 
устазла бир оюмгъа келалмайдыла. Анга жангыдан 
къараллыкъ болур. Алгъаракъда Къырал Думада 
министр Ольга  Васильева, Рособрнадзорну та-
матасы Сергей Кравцов, парламентибизни тёбен 
палатасыны Билим бериу эм илму комитетни пред-
седатели Вячеслав Никонов  сёлешгендиле школда 
халны юсюнден. 

Президент  цифралы  билим алыу жаны бла биз 
дуния башында беш алда баргъан къыралны са-
нына кирирге керекбиз дегенди, деп билдиргенди 
министр. Мен анга: «Алай болур ючюн, школлада 
психологла, врачла, физиологла, методистле, пси-
хиатрла жыйылып, бир оюмгъа келирге керекдиле. 
Компьютер сабийни психикасын бузамыды, буз-
маймыды – ол тинтиуле он-онбеш жыл барыргъа 
керекдиле. Бюгюннгю хата артда кесин кёргюзтюрге 
боллукъду. Он-онбир жылны ичинде алай окъугъан 
баланы не сакълагъаныны сагъышын этерчады.

 Окъуу китапха бир белгили зат жыйылады. 
Цифралыгъа уа не кирликди? Къаллай бир билим 
алыргъа боллукъду сабий компьютерден? Бу соруу-
лагъа Жарыкъландырыу, Саулукъ сакълау, Социал 
къоруулау министерствола жууап этерге борчлудула. 
Сиз алагъа ол затны тинтирге буюргъанмысыз?» – 
деп соргъанма. «Тюз айтаса, – дегендиле министр 
да, Къырал Думаны таматасы да, – алай школлагъа 
аякъ жолла да керекдиле». Ма алайды.

Жаз башында мында 4-чю школну директору Рим-
ма Нагоева, шахар мектеплени  келечилерин жыйып, 
Ростовдан да бир тиширыуну чакъырып, цифралы  
билим алыуну юсюнден сёлешгендиле. Жангы 
электрон формалы окъуу китапла хазырлайбыз 
деп. Ала аны жаланда компьютерле бла байламлы 
этедиле. «Интернетни энчилиги, анда болгъан аслам-
лы информация, сабийни психология, физиология 
онглары да тергеуге алынамыдыла? Ким кюрешеди 
сизде ол жаны бла?» – дегенимде: «Устазларыбыз», 
– дейдиле.  Ол толу ангылашынмагъан затны да 
алагъа жюклегендиле. 

– Сора ол беш алда баргъан къыралны санына 
кириу бла уа къалайбыз?

– Ол Парламент сёлешиулени ахырында Вячеслав 
Никонов, билим бериуге къаллай бир  ахча бёлюнн-
генине къарасанг, биз токъсан экинчи жердебиз. 
Ол беш айныгъан къыралны къатына жууукъ да 
баралмайбыз, сагъыш этерча болумдабыз, дегенди. 

– Ана тилни бюгюннгю халына не дейсиз?
– Ол бек къайгъы этдиреди. Ана тилни сайлап 

окъургъа жорукъ чыкъгъанды. Ол а тюз тюйюлдю. 
Кёп ата-ана, сабийлерин къыйнаргъа сюймей, ол 
дерслеге иймейдиле. Ол жарсыулуду.  Уллу адамла 
сабий дунияны ана тилинде биледи, андан айырылса 
уа, космополит болады дегендиле.

– Аны байлыгъына тюшюнмегенденми сансыз 
бола болурла сабийле тилибизге?

– Татарлыла бла башкирлиле ол жаны бла бизден 
кючлюдюле. Экинчилери, битеу билим бериу систе-
маны кеси тилине кёчюрюрге умут этедиле. Жер 
юсюнде 250 миллион тюрк тилли адам жашайды. 

– Санга билеклик этген алимле уа бармыдыла 
ол оюмунгда?

– Хау, оруслула, чюйютлюле, башха миллетден да.
– Бизни заманда сау къыралда бирча окъуу 

китапла болгъандыла. Бюгюн а талай автор, талай 
окъуу китап  жазады. Аланы окъуу-методика совет 
элекден ётдюремиди?

– Бардыла тинтгенле, багъа бергенле. Мен бийик 
билимни юсю бла Федерал окъуу-методика бириги-
уню члениме. Сау къыралда къыркъ адамдан бири. 
Соросну заманында автор къарам болургъа керекди, 

хар бир устаз да кеси авторду дегендиле. Ол алдауду 
– устаз не Ушинский, не Макаренко тюйюлдю. Аны 
юсюне хар ким да бирча хунерли болмайды бир 
ишге, башха фахмула  да тюбейдиле. 

Ломоносов  «Артикул гимназии» деген ишинде 
устазгъа окъургъа къарыусузла барадыла дейди.  
Нек айтады алай? Ол гимназияны, университетни 
къурай айланнганда, Россейде окъуулу адам жокъ 
эди ахырда.  Айырма окъугъанла – чиновникле, экин-
чиле – илмучула,  къарыусузла уа устазла болгъан-
дыла. Акъны-къараны таныталлыкъ эдиле да, андан. 

Шёндю да ол жорукъ ишлеп турады. Некди алай? 
Устазны иш хакъы гитчеди. Алгъын аламат болмаса 
да, даражасы уллу эди. Бюгюн ата-анадан, сабийден 
башлап, анга уллу сёлешмеген жокъду. Ким сюерик-
ди сора устаз болургъа? Бизнича иш табылмагъан 
жерде болум  башхады ансы. 

– ЕГЭ-ни юсюнден не айталлыкъсыз?
– Жарсыугъа, ол сабийни билимин толу кёргюзт-

мейди. Хатасы олду. Хайыры уа -  аны юсю бла 
къайда да окъургъа кирирге болады. 

– Ата журтха терк-терк келемисиз?
– Жылгъа юч-тёрт кере. Анам, Атабийланы Ма-

хайны къызы Мариям, келсем, къууанады, кетсем, 
мудах болады. Сабийин узакъ ийген къыйынды. 
Беш эгечден бириди ол. Жангыз къарындашлары 
урушда къалып, ата-аналары Азияда ауушуп, тамата 
эгечлерини да баш иелери къазауатда жоюлуп, кёп 
къыйынлыкъ кёргендиле.

– Юйде не тилде сёлешесиз?
– Жаланда тауча. 
– Сабийле не бла кюрешедиле?
– Тамата къыз юристди, диссертациясы бла кю-

решеди, биргеме ишлейди. Кичи уа быйыл школгъа 
барлыкъды. 

– Авторларыгъыз кимледиле?
– Алимле, аспирантла, устазла, университетледе 

ишлегенле...
– Сиз аланы даражаларын белгили атларына 

кёреми чыгъарасыз огъесе этген ишлерини магъ-
анасынамы къарайсыз?  

– Айхай да, ишлерин биринчи жерге салама.
– Мындан баргъанла излеймидиле сизни?
– Таулула ахыры да угъай. Къабартылыла келе-

диле. Къарачайлыла да. Алай ала да аздыла. Биз-
никилени билимлери бийигирекди кёпледен, алай, 
институтну директоруну экинчиси болуп тургъан 
эдим илму жаны бла, сурагъанымда да, аспиранту-
рагъа салыргъа адам тапмагъанма.  Бизни заманда 
уа уллу конкурсла болгъандыла. 

– Къадарыгъызда ыз къойгъаннга кимни са-
найсыз?

– Школ устазларым – Османланы Мариям, Темир-
башны къызы,  башланнган класслада тарыхдан 
окъутхан  Виктор Анисимович Чудаев, университетде 
– Аппайланы Аскер бла Хадис, Азаматланы Камил, 
Толгъурланы Зейтун, Маммеланы Далхат, Мал-
къондуланы Абидат, Башийланы Хусей, Ахматланы 
Ибрагим, Борис Балкаров, Калашникова, Яковлева… 
Ала устазларым, шуёхларым да болгъандыла. Мо-
сквада уа Бёзюланы Ахия болушханды ары баргъан 
бар миллет адамлагъа да. Манга билеклик этгенле 
кёпдюле. Сау болсунла.

Ушакъны МУСУКАЛАНЫ 
Сакинат бардыргъанды.

«ОКЪУТУУДА САБИЙНИ ТАЛПЫНЫУУН, ОЮМЛАРЫН 
ЭМДА МУРАТЛАРЫН ТЕРГЕРГЕ ТИЙИШЛИДИ»

СЕЙИРЛИК АДАМЛА БЛА ТЮБЕШИУЛЕ

«Малкъар тилни ариулугъу 
ючюн билирге итинеме мен»

Бу жол мени къолума къаламны алдыр-
гъан  бир танышымы айтханы болгъанды.  
"Къабартылы киши  "Заман" газетде бир 
хапарны окъуп, аны магъанасын бизге, тау-
лулагъа, айтып бергенди",- деп, ол адамны 
юсюнден   сейир этерча дагъыда кёп затла  
айтды. Андан сора аны бла  танышыргъа 
сюйдюм да,   ишлеген жерине -  Миллет 
музейге - бардым. 

-Яхтанигов Хасан керек эди,- дегенимде,  
мени аны кабинетине ашырдыла. Нек эсе 
да аны артыкъ ёсюмлю  болмагъан, толу, 
акъчач  суннганма. Тюбешгенибизде уа,  
бийик, арыкъ, жыл санындан иги да жаш 
кёрюннген, столдан женгил къобуп, мени 
таба атлап, къолун узатды. Сора тауча: 
«Кел, жууукъ бол, къонакълагъа биз не за-
манда да ыразыбыз», - деди. 

Нальчикде Абхазия майданда 
тёрели «Седьмая скорость» 

деген турист авто-мото фести-
валь бардырылгъанды, анга 
СКФО-ну жер-жерлеринден 
спортну бу  тюрлюсюн сюйген 
аслам адам – байкерле, турист 
организацияланы келечилери, 
автомобиль спорт бла кюреш-
генле эм башхала - къатышхан-
дыла. Аны Къабарты-Малкъар-
ны автомобиль эм мотоциклет 
спортдан федерациясы Жаш 
тёлюню ишлери жаны бла фе-
дерал агентствону, Къырал Ду-
маны физкультура,спорт, туризм 

эм жаш тёлюню ишлери бла 
комитетинде эксперт советде 
къуралгъан Россейде автоту-
ризмни айнытыу жаны бла ишчи 
къауумну, республиканы власть 
органларыны себепликлери бла 
къурагъанды.

Этнотуризмни айнытыуда бу 
фестивальны магъанасы 

бек уллуду, ол жаш тёлю арада 
автомобиль бла мотоциклет къы-
мылдауну жайыугъа себеплик 
этеди, республикада жашагъ-
анланы эм аны къонакъларын 
автотуризмни жангы тюрлюсю 
– караванинг бла шагъыйрей-
лендиреди. Байрамны про-
граммасына округну авто-мото 
клубларыны презентациялары, 
регионну ашханасын эм чыгъа-
рылгъан продукциясын кёргюз-
тюу киредиле. Аны бла байлам-
лы майданда миллет арбазланы 
кёрмючю да къуралгъанды. 
Алада миллет кийимлени, аша-
рыкъланы, къол усталыкъланы, 
турмуш кереклени, суратланы, 
кийизлени кёрюрге боллукъ эди. 

Фестивальны къонакълары 
туризм жаны бла жетишим-

ли специалистле бла тюбеш-
гендиле, хайырлы ушакъла бар-
дыргъандыла. Ишни юсюнден 

айта, Нальчикни мэри Таймураз 
Ахохов районну башчылары, 
шахар администрация да был-
лай адамла аслам къатышхан 
ишлени бардырыуну къабыл 
кёргенлерин, аланы жангыз 
бир кюнню ичинде тамамлап 
къоймай, талай заманны ичинде 
ётдюрюрге тийишлисин белги-
легенди. Курортла эм туризм 
министр Мурат Шогенцуков а 
быллай фестивальла адамлагъа 
башха Къабарты-Малкъарны 
кёргюзтгенлерин белгилегенди. 

Майдан талай кесекге бё-
люннгенди. Абаданланы, 

гитчелени да эслерин а эрттеги-
ли машиналаны кёрмючю бий-
легенди. Аланы талайыны ичине 
кирип олтурургъа, рульну бурур-
гъа да жарагъанды – сабийле 
да мычымай ол муратларын 
толтургъандыла. Озгъан ёмюр-
ню аллында чыгъарылгъан 
россейли эм тыш къыраллы ма-
шинала жарыкъ, тюрлю-тюрлю 
бояулу тюрсюнлери бла сейир 
этдиргендиле. 

Аланы араларында «На Бер-
лин» деген жазыуу бла «По-

беда» машина, къызыл-кёк 
тюрсюнлю кабриолет, «Лин-
кольн», «Запорожец», «Волга 
21», «Фольцваген» эм башха 
раритет автомобильле бар эди-
ле. Баям, аланы къатларында 
суратха тюшмей хазна адам 
къалмагъан эди. Ретро маши-
наны иеси Карен Сагателян аны 
автомобили 60-чы жылладан 
къалгъанын билдиргенди. «Ол 
менде 20 жылны турады. Аны 
тап халгъа юч жылны ичинде 
келтиргенме, жангыз да тюшде 
ауузланыргъа бар эди заманым. 
Сатарымы кёп кере тилеген-
диле, алай мени аллай умутум 
жокъду», - дейди.

 Майданны бирси къыйы-

рында уа жангы автомобильле 
иелерини тюрлю-тюрлю эри-
шиуледе къытхан кубоклары 
эм майдаллары бла жасалып 
тура эдиле. Прохладнадан кел-
ген Эдуард Манасян кесини 
ВАЗ-2105 машинасына Тойота-
дан двигательни салгъанды. 
Бусагъатда ол эм терк баргъан 
автомобильледенди, аны бла 

кёп эришиуде хорлагъанма, 
алгъаракълада уа къыралны 
чемпионатында ючюнчю жерге 
чыкъгъанма, дейди. Москвада 
«BMW E39 Exclusive Club» клуб-
ну келечиси Светлана Пахомо-
ва, мында "BMW гараж Нальчик-
ден" тенглерине келгенин айта, 
фестиваль клубланы, адамланы 
бирикдиргенин, мында алагъа 
жарыкъ тюбегенлерин чертеди. 

Бир кесекден а майданнга 
байкерле киргендиле. Са-

бийле олсагъатлай аланы тёге-
реклерин алгъандыла, гитчелеге 
ол кюн не да сейир эди. Анга 
РФ-ни МЧС-ини регионда Баш 
управлениясыны  башчысыны 
орунбасары Вячеслав Борисов 
бла от тюшгенни ёчюлтюу эм 
авария-къутхарыу ишлени бар-
дырыу жаны бла бёлюмюню 
таматасы Анзор Кагазежев да 
къатышхандыла. 

Къабарты-Малкъарны авто-

мобиль эм мотоциклет спорт-
дан федерациясыны башчысы 
Байсыланы Темиржан билдир-
геннге кёре, майданнга 200-ге 
жууукъ машина эм мотоцикл 
келтирилгендиле.

- Биз кесибизге республиканы 
битеу автомобиль эм мотоциклет 
биригулерин, картингчилени, 
джип эм автотуризм бла кю-
решгенлени, эски машинала-
ны тутханланы жыяргъа борч 
салгъан эдик. Бюгюн мында 
турист компанияланы, тюрлю-
тюрлю продукцияны чыгъар-
гъан фирмаланы келечилерин 
кёрлюксюз, миллет арбазлада 
адамланы хакъсыз сыйлайдыла. 

Быллай ишлени юслери бла 
къонакъла Къабарты-Мал-

къарда жангыз да Чирик кёлде 
неда Минги тауда солугъанла-
рындан сора да, Нальчик бла 
теренирек шагъырейленирик-
диле. Бюгюн машиналагъа 
бла мотоцикллеге къараргъа 
талай минг инсан келгенди, 
жылдан-жалгъа фестивальгъа 
къатышханланы да саны ёсе 
барады. Майданнга сыйынмай 
окъуна башлагъанбыз. Алай 
бла бюгюнлюкде автоспорт бла 
автотуризм терк айныгъанын 
кёребиз, - дегенди ол. 

Фестивальгъа къараргъа кел-
генлени сау кюнню белгили 
диджейлени этнокъауумла – 
«Хатти», «IsAria», «5642» эм 
башхала – ариу макъамлары бла 
кёллерин кётюргендиле.

КУЛЬЧАЛАНЫ Зульфия.
Суратла авторнудула

Ретро, шёндюгюлю автомобильлени, мотоцикллени 
кёрмючю уллу тамашалыкъ туудургъанды

Фестиваль

Руслан Сургут шахарда педагогла бла кенгешде 
сёлеше турады.

Проект

Къурман байрамны кюнле-
ринде Россейни пенсиячы-
ларыны союзуну Къабарты-
Малкъарда бёлюмю Тиширы-
уланы Нальчик шахар совети 
бла бирге   "Жашау а тохтамай 
барады" деген акцияны че-
клеринде Вольный Ауулда 
уллайгъанла бла инвалидле 
тургъан юйге саугъала алып 
баргъандыла. Аланы арала-

рында уа таулу тиширыула 
эшип берген жюн чындайла 
бла трикотаж жукъа носкиле 
да болгъандыла.

12-чи номерли орта школда, 
5-чи номерли сабий садда иш-
легенле уа кеслери кючлери 
бла жарашдыргъан концерт 
программаларын кёргюзтген-
диле. Миллет макъамла эмда  
эрттегили жырла эшитилген-

де, таматаланы кёзлери жа-
рып, ала тирилгендиле. Бир- 
бирлери уа  жырлагъанлагъа 
окъуна къошулгъандыла.

Уллайгъанла тургъан юйню 
директору Беслан Бифов 
къонакълагъа жюрек ыразы-
лыгъын билдиргенди. Мында  
195 адам тургъанын, ала бир 
затдан кем болмагъанларын, 
ашлары, суулары, кийимлери 
да жетишгенлерин, энчи  ме-
дицина оборудованиялары 
да болгъанларын айтханды. 
«Алагъа жюрек жылыу керек-
ди да, сиз аны бергенсиз»,-
деп, ыспас этгенди.

Пенсиячыланы республика-
лы союзу бла Тиширыуланы 
Нальчик шахар совети ары 

дери да бу учреждениягъа  
кёз -къулакъ болгъанлай, 
къолдан келген болушлукъ-
ну этгенлей тургъандыла. 
"Жашау а тохтамай барады" 
деген акциягъа тири къатыш-
ханлары ючюн алгъан грант 
ахчаларыны иги кесегин да 
бу юйге ётдюргендиле. 

Андан сора да, уллайгъан-
ланы юйлеринде холодиль-
никлени алышындырыргъа 
керек болгъанын билип, кес-
лерини ахчаларына эмда 
башхаланы болушлукъларын 
да къошуп, хар палатада холо-
дильник, телевизор, пылесос  
да болурча этгендиле.

ХОЛАЛАНЫ Марзият.
Суратланы автор алгъанды.

Быйылдан башлап, юч эм 
андан да кёп сабийлери бол-
гъан анала пенсиягъа 60 
жылгъа дери да турмай чыгъ-
арыкъдыла. Алай бла, юч 
бала ёсдюрген тиширыугъа 
пенсия анга 57 жылдан  бе-
рилип башларыкъды. Тёрт 
сабийлиге уа - 56 жылында. 
Алай ары дери аланы 15 жыл 
страховой стажлары эм бек 
гитче сабийлерине 8 жыл то-
лургъа керекди.

 Дагъыда ананы декретде 
тургъан жыллары да стажына 
кирликдиле. Юч баласы  бол-
гъаннга  ол 4,5 жылды. 

Беш эм андан аслам са-
бийли анала уа пенсиягъа 50 
жылда чыгъаллыкъдыла. Ол 
кезиуге аланы бек гитчелери-
не 8 жыл толургъа тийишлиди. 

КЪАСЫМЛАНЫ Аминат.

Сабийле  солугъан, саулукъларын 
бакъдыргъан «Кавказ» санаторий 

сау жылны къонакъла алгъанлай тура-
ды. Келгенле школда дерследен артха 
къалмаз ючюн, анда окъуу лицензиялы 
учреждения да ишлейди. Аны себепли  
солуу кезиуню билим алыу бла бирлеш-
дирир онг барды. Балалагъа сынамлы  

юйретиучюле, инструкторла, вожатыйле 
дайым кёз-къулакъ болгъанлай турадыла. 

Бу жерни юсюнден Интернетде кёп 
хапар жюрюйдю. Махтагъан, сёкген да 
этедиле.  Къайсысы керти, къайсысы 
ётюрюк болгъанын билир муратда бу 
кюнледе мен санаторийни жокълагъ-
анма. Аны тийресинде кирген жерде 
биринчи кёзюнге ариу жаяу жолчукъла 
урунадыла. Шинтикле  къатларында кир-
кипчикни атаргъа орунла да бар, тёгерек-
баш - таза. Мекям шахар къазауатдан 
энчиленип, агъачны ариу табийгъатыны 

арасында орналгъаны, таза хауа энчи 
ырахатлыкъ бередиле. Ол а, баям, со-
лугъанлагъа   эм керекли излемледен 
бири болур.

Санаторийни тийреси бла шагъырей-
лениуде мында ишлеген Акайланы 

Лейля болушлукъ этгенди манга. Аны 
айтханына кёре, сабийлеге мында  уллу  

эс бёлюнеди. Саулукъларын бакъдыр-
гъандан сора да, тюрлю-тюрлю спорт, 
маданият, адабият, айныу программала 
къурашдырылып ётдюрюледиле. Поход-
лагъа жюрюйдюле. Наркотиклеге къа-
жау акцияла да бардырыладыла. Бала-
ланы къоркъуусузлукъларын а КъМР-ни 
Ич ишлени министерствосу сакълайды.

Керти да мында футбол, баскетбол, 
волейбол, бадминтон, теннис ойнар-

ча жерле, ачыкъ эм башы жабылгъан 
бассейнле, тренажёр эм спорт залла, 
кафе, фито-бар, китапхана, сабий ото-

ула, кинозал,тепсеучю жер, бош заман-
ны хапарлаша ётдюрюрча, тапланды-
рылгъан тийреле бардыла. Хант берген 
юйю уа - кенг, жарыкъ. Кюннге беш кере 
ашатадыла. 

Тышында тюбеген бир ненча баладан 
мында берилген ашарыкъланы  жара-
тамыса  деп сордум да, бары да бирча 
ыразылыкъларын билдирдиле. Азыкъ ха-
зырлагъан жери - таза. Анда ишлегенле 
да санитар мардалагъа кёре урунадыла. 
Холодильникледе сакъланнган кёгетле, 
керекле да маркировкалары бла. 

Бу бёлюмге, айхай да, энчи эс бёл-
ген эдим. Нек дегенде Интернетде аны 
юсюнден талай сёгюу комментарийле 
бардыла. Кёргенибизча, ол жазылгъанла 
кертиди деп айталмайбыз.

Дагъыда санаторийни кенг жайыл-
гъан инфраструктурасында шёндю-

гю технологияла бла хайырланнган УЗИ, 
стоматология, физиотерапия, массаж 
кабинетлери, кесини клиника-биохимия 
лабораториясы да бардыла. Дагъыда 
спелеокамера, азот-термал   сероводо-
род ванналары да. Махкемени багъыу 
жаны бла баш специализациясы эндо-
кринология бла гастроэнтерология бла 
байламлы аурууланы багъыуду. Андан 
тышында да, аслам ауруудан саулукъну 
игилендирир онглары барды.

Солугъанла Интернетде къойгъан 
комментарийледе сабийле жа-

шагъан отоулада таза болмагъанларын 
чертедиле. Кертисин айтханда, ол да 
ётюрюкдю. Хар отоу да кирсиз, битеу 
керекли мебельлери, тёшек кереклери 
да барды. Бир отоуда эки, юч неда тёрт 
сабий кечиналадыла. Интернетде жа-
зылгъан тапсыз болумлагъа мен мында 
тюбемедим. 

ТОКУМАЛАНЫ Салим.

Быйыл Къабарты-Малкъарны 
жыйырма жети  школунда   тех-
нологиядан, информатикадан,  
къоркъуусуз жашау этиуню мур-
дорундан (ОБЖ)  эм тюрлю-тюр-
лю кружокладан  «Точка роста» 
деген арала къураллыкъдыла. 
Аны чеклеринде районлада мек-
теплеге  VR- шлемле, квадрокоп-
терле, 3D принтерле, шахмат ой-
наргъа юйретген комплексле да 
берилликдиле, деп билдиргенди 
школгъа дери, орта, профессио-
нал эм къошакъ окъутуу жаны бла 
управленияны таматасы  Марина 
Мизова. 

Гуманитар эм цифралы уста-
лыкъладан окъутхан аралада  
къошакъ билим бергенден сора 
да, проектле хазырларгъа да 
болушурукъдула. Ала «Жангы 
школ» эм «Билим бериу» деген 
республикалы эмда миллет про-
ектлени чеклеринде бардыры-
ладыла. Саулай алагъа къырал 
бюджетден 43 миллион сом бё-
люнюрюкдю. 

Аны  бла бирге мектепледе 
ноутбукла эм интерактив комплек-
сле да хайырланыллыкъдыла. 
Сабийле жангы технологияла бла 
ишлерге юйренирикдиле. Шахмат 
ойнаргъа сюйгенлеге да мын-

да  кружок ачыллыкъды. ОБЖ 
предметден видеокамерала  бла 
планшетле, биринчи болушлукъ 
этерча манекенле эм башха затла 
да боллукъдула. «Бюгюннге дери 
школлада быллай оборудование 
болмагъанды», - деп къошханды 
Марина Хабаловна. 

Аралада ишлерик устазла  эки 
айны ичинде билимлерин ёсдюр-

гендиле. Комплекслени тама-
талары  да боллукъдула. Аланы  
къоранчлары уа  саулай школ-
нукъу бла бирге тёленирикдиле. 
Кадрланы юсюнден айтханда, 
кёбюсюнде тийишли педагогла 
жетмейдиле. Ол себепден ала 
бла да жалчытыргъа тюшерикди.

МАГОМЕТЛАНЫ Сулейман.  

Май районда сабийлени авто-
бусла бла ташыуну жорукълары 
къалай сакъланнганларын билир 

муратда тинтиуле бардырылгъан-
дыла. ГИБДД-ны муниципалитет-
де бёлюмюнден билдиргенлери-

не кёре, тийишли комиссияны 
къауумуна КъМР-де УГИБДД-ны, 
сагъынылгъан бёлюмню, рай-
онну администрациясыны эмда 
билим бериу управленияны ке-
лечилери киргендиле.

Автоинспекторла автобусланы 
техника болумларына, води-
тельлени къолларында тийиш-
ли документация болгъанына 
бла къалгъанына тынгылы къа-
рагъандыла. Билим бериу ор-
ганизацияланы келечилерине, 
сабийлени ташыу ишни къалай 
бардырыргъа кереклисин жик-
жиги бла ангылатып, керек болса, 
консультацияла бла болушлукъ 
этерге хазыр болгъанларын да 
эсгертгендиле.

ОМАРЛАНЫ Мурат 
хазырлагъанды.

Предприниматель болургъа  
эмда энчи иели бир иш къу-
раргъа сюйген адам  реги-
страциягъа документлерин 
нотариусдан неда МФЦ-гъа 
барып берсе,  къырал пошлина 
тёлерик тюйюлдю. 

Федерал налог службаны 
Къабарты-Малкъарда бёлю-

мюнден билдиргенлерине 
кёре, энчи предприниматель-
лени къырал регистрациясыны 
юсюнден законну тогъузунчу 
статьясына тийишлиликде  ол 
жумушха  пошлинаны тёлемез 
ючюн , сагъынылгъан документ-
лени эм биринчиден электрон 
халда, кесине да ол амал бла  

къол салып жарашдырыргъа 
керекди. Аны адам кеси неда 
нотариусдан тилеп этеди. Ызы 
бла, айтылгъаныча, МФЦ-гъа 
барып неда нотариусха билди-
рип, регистрация этген органнга 
жибертеди.

УЛБАШЛАНЫ Мурат.

Бюгюнлюкде битимлени къору-
улагъан  химия препаратланы 

эмда агрохимикатланы хайыр-
ланмай эл мюлк производство 
бла кюрешир  амал жокъду. 
Алай  аланы себиуню  мардасы 
болургъа керекди. Нек дегенде 
пестицидле  заранлы хансла  
эмда  къурт-къумурсхала бла бир-
ге  бал чибинлени да къырыргъа 
боллукъдула.

Бал батманла тутханлагъа за-
ран салып, арада да сёз къозгъа-
маз ючюн, пестицидлени эмда 
агрохимикатланы къалай хай-
ырланыргъа кереклисин КъМР-
ни Эл мюлк министерствосуну 
специалистлери билдиргендиле. 
Аны сансыз этгенле уа, 109-ФЗ 
(19.07.1997 ж.) номерли федерал 
законну 25-чи статьясына  тийиш-
лиликде жууапха тартыллыкъла-
рын эсгертгендиле.

Алай бла, пестицидле себерни 
аллында 5-7 километр узакъ-

лыкъда  орналгъан бал чибинчи-
лик мюлклеге аны юсюнден иги 
да алгъа (эм азындан юч кюн) 
билдирирге, аны  бардырыллыкъ 
кюнюн, заманын, хайырланыл-
лыкъ химия препаратны тюрлю-
сюн да жик-жиги бла айтыргъа 
керекди. Аны  юсюнден СМИ-ге 
жазып, жер-жерли администра-

циялагъа, районланы ветеринар 
станцияларына неда эл мюлк 
управлениялагъа сёлешип, бил-
дирирге боллукъду.

Батманлары болгъанладан да  
сакълыкъ изленеди. Алагъа 

деп 1989 жылда 14 июньда про-
филактика жаны бла тийишли 
инструкция жарашдырылгъан-
ды. Тюзюн айтханда, быллай 
затлагъа, бек биринчиден, ала  
кеслери эс бурургъа керекдиле; 
аграрчыла бла танышыргъа  бас-
ма органлада билдириулеге кёз-
къулакъ болуп турургъа.

Пестицидлени жел болгъанда 
себерге жарамайды.  Бек  игиси 
- бу иш  танг эрттен неда ингир-
де тамам этилсе, бал чибинле 
учмагъан заманда. Булутлу, сал-
къын кюнледе да болады аны 
этерге.

Агъач тийреледе ёсген, кеси да 
чибинле букъуларын иги жый-

ыучу битимлеге бла гюллеге, ала 
чакъгъан кезиуде агрохимикатла-
ны себерге арталлыда жарамай-
ды. Пестицидле хайырланылгъан 
участкаланы тёгерегинде уа иги 
кёрюнюрча энчи белгиле орна-
тадыла. Аланы карантин кезиу 
ётгенден сора кетередиле.

Сагъынылгъан ишлени ке-
зиуюнде бал чибинлени 

батманладан тышына иймезге 
тийишлиди. Дагъыда аланы эм 
азындан жети километр ташагъа 
кёчюрюрге керекди. Артха уа 12-14 
кюнден сора къайтыргъа боллукъ-
ду. Хау, бир жаны бла батманланы 
ары-бери ташып тургъан  къоран-
члы ишди, алай бал чибинлерин 
сакъларгъа сюйгеннге ол артыкъ 
уллу ауара тюйюлдю.

Энтта да бир амал барды: 
пестицидлени хайырланып 

башлардан бир кюн алгъа  бат-
манланы бегитедиле, ичлеринде 
орунчукълагъа суу къуюп. Быллай 
халда бал чибинлени  бир ыйыкъ 
чакълы кечиндирирге боллукъду. 
Салкъыныракъ заманда уа энтта 
да бир-эки кюн чыдаргъа онг 
барды. Аны болжалы ол тийреде 
себилген пестицидни тюрлюсюне 
кёре тергеледи.

Бал чибинле ууланнганларына 
ишеклик чыкъса, ветеринар 

службаны эмда жер-жерли ад-
министрацияны келечилерин 
чакъырыргъа керекди. Алай ол 
халгъа жетмез ючюн а, къоркъу-
усузлукъну эмда профилактиканы 
жорукъларындан чыкъмазгъа, 
арада да байламлыкъла жюрю-
тюрге тийишлиди.

УЛБАШЛАНЫ Мурат 
хазырлагъанды.

КЕРТИ ЭМ ЖАЛГЪАН 

Хар зат да - керекли даражада 

Нальчикде 22 августдан 25 августха дери  
«Летняя платформа» деген  кезиулю фестиваль 
къураллыкъды. Аны чегинде бюгюннгю кюнню 
маданияты кёргюзтюллюкдю – фольклордан 
башлап жангы документли киногъа дери.

Фестивальгъа башха-башха регионладан су-
ратчыла, музыкачыла эм специалистле келликди-
ле. Ала бусагъатны маданиятын къалай кёрген-
лерин туура этерикдиле эмда артистлерибиз бла 
шагъырей боллукъдула.  Проектни юч баш ызы 

– стрит-арт акция, ачыкъ лекторий эм музыкалы 
программа. Ол маданият-солуу паркда тепсеу 
залда эм алайлагъа жууукъ тийреледе ётерикди.

Фестивальны къураучуларындан бири билдир-
геннге кёре, лекцияларын окъургъа Франциядан, 
Великобританиядан, Эрменден, Азербайджан-
дан, Белоруссиядан урбанистле жыйышырыкъ-
дыла. Ала сейирлери болгъан къараучулагъа 
сынамларындан юлюш этерге угъай дерик 
тюйюлдюле.

 Жандауурлукъ

Бек багъалы саугъа - 
жюрек жылыулукъ

Пенсия фонд

Кёп балалы аналагъа - 
пенсияны болжалдан алгъа 

ТИНТИУЛЕ

Школ автобуслагъа – энчи къарау

Къайсы жаны бла да 
байыкъландырырча

Жангы башлагъан предпринимательге эсепге тюшюу хакъсызды

АНГЫЛАТЫУ

ЗАКОН

ФЕСТИВАЛЬ

Бесланда теракт болгъанлы онбеш жыл озгъанды. 
Анга аталып Президент грантланы фондуну себеплиги 
бла «Помнить, чтобы жить» проектни чеклерин-
де фотоаппарат бла алыннган суратланы кёрмючю 
къураллыкъды.

Ол 20 августда 16:00 сагъатда башланып эмда 
21 августда 10:00 сагъатдан 16:00 сагъатха 
дери ишлерикди. Проект Нальчик шахарда, 
Шогенцуков атлы орамда, 28-чи юйде (ГКЗ) 
кёргюзтюллюкдю.

Билдириу


